
Gazteek ez dute beharrezkotzat jotzen gazte hizkera bateratu bat 

Gazte hizkerari buruzko jardunaldiak ondorioekin amaitu ziren atzo, Azpeitian, eta gazteek garbi utzi zuten bakoitzaren euskalkia gazteen arteko ulermenerako oztopo ez, aberasgarri dela 

UNAI ZUBELDIA - AZPEITIA 

Iritzi kontrajarriekin amaitu ziren atzo Azpeitian (Gipuzkoa) gazte hizkerari buruzko jardunaldiak. Gazte hizkera bat beharrezkoa da, bai, horretan guztiak ados ziren atzo. Baina, gazte hizkera nazional, estandar bat? Gazte hizkera bateratu bat? Guztiak batuko dituen gazte hizkera bat? Heldu gehienen ustez, bai; gazte guztien arabera, inondik inora ere ez. 

Azken bi egunotan gazte hizkeraren inguruan hizketan, hausnarrean aritu dira Azpeitian, eta irakasle edo begiraleen moduan, Kike Amonarriz soziolinguistak ere, esaterako, euskarak gazte hizkera estandar baten beharra duela aipatu zuen herenegun. 

Euskalkiak, aberasgarri 

Helduek azkar jaso dute erantzuna. «Gazte hizkera estandarra ezin da sortu, gazte hizkeraren muina naturaltasuna baita. Hizkuntza estandarra bada, ezinezkoa da naturala izatea». Gazteek atzo ateratako ondorioetako bat da. Izan ere, gazteak eurak ere aritu dira gogoetan, eta atzo Karmen Martinez de Lekandak eta Gorka Etxebarriak azaldu zituzten analisietatik ateratako ondorioak. Helduen uste eta teoria asko kolokan jarri dituzte. 

Hizkuntza nazional estandarrik ez, beraz, baina zer egin orduan gazteek euskara erabiltzeko. Aitzol Kortajarena gazteak argi erantzun du. «Bakoitzak bere aldetik jarri, euskaraz hitz egin eta bere hizkeran aurrera egin, horrek aberastu egingo baitu gure hizkuntza».Helduek ere ez dute aurkakorik esango, euskalkiak aberasgarri dira, baina zergatik ez da komeni gazteen euskara estandarrik? Kortajarenak gauzak garbi ditu. «Bestela ere hor dago Euskara Batua, eta Euskal Herrian oso desberdin hitz egiten da leku bakoitzean. Arazorik dagoenean Euskara Batura joko dugu, baina hemen ikusi da, gazteon artean, bakoitzak bere euskalkia erabilita, lasaiago hitz eginda, besterik ez bada ere, ulertzeko arazorik ez dela egon». Izan ere, Gasteiz, Baiona, Bilbo, Donostia... Euskal Herriko txoko guztietatik inguratu dira gazteak Azpeitira, eta Karmen Martinez de Lekanda gazteak argitu duen moduan, elkarri ulertzeko arazorik ez dute izan. «Gazte hizkera estandarra zeinek asmatu behar du? Beti ere aberatsagoa da bakoitzak berea edukitzea. Komunikatzeko garaian arazorik ez dugula ikusi dugu, funtsean denok euskaldunak baikara». 

Neurriak gizarte eragileek, eta gazteek eurek 

Gazteek euskarak bizi duen egoeraren azterketa egin zuten atzo, ondorioetan sartu aurretik. Kokapen geografikoa, hirien eta herrien arteko aldea, adinaren eta konfiantza mailaren eragina... Faktore askok baldintzatzen dute gazteen hizkeraren maila, baina gazteek normaltasuna nondik helduko den argi dute: «Ofizialtasuna beharko genuke Euskal Herri osoan». 

Ofizialtasuna eta eragile askoren lana. Izan ere, bi egunotan egindako analisietatik administrazioak, komunikabideek, irakaskuntzak eta gazteek eurek gazte hizkera indartzeko egin beharreko urratsak ere zehaztu dituzte: gazte hizkera bultzatzeko programak, langileen kontzientziazioa, hitzaldien beharra... eta gazteen konpromisoa.Azken batean, gazteek eurek sortuko dute gazteentzat gazte hizkera bat, dela nazionala, dela lekuan lekukoa. Lehen urratsa, lehen hausnarketa, eginda dago, bidea ere zehaztuta dago, baina orain zailena falta da: euskaraz hitz eginez gazte hizkera indartsua sortzea. Hizkera batek, azken batean, erabiliz egiten batu bidea. 

Gazteen eskaerak eragileei 

Administrazioa: «Gazte hizkera bultzatzeko programa ezberdinak diseinatu eta martxan jarri beharko lituzke». 

Komunikabideak: «Telebistako, irratiko eta prentsako langileak kontzientziatu eta gazte hizkeraren inguruan formatu beharko lirateke. Gazteentzat gazte hizkera era naturalean erabiliko dituzten telesail, aldizkari... gehiago ere beharko lirateke». 

Irakaskuntza: «Gazte hizkera zeharka landu beharko luke, horretarako saio edo hitzaldiak antolatuz». 

Gazteak: «Guk ere konpromisoa hartu behar dugu gazte hizkera sortu, ezagutu eta erabiltzeko, hizkuntza mantentzeko beharrezkoa baita. Horretarako gazte topaketak bultzatzea egokia litzateke». 

